ԱՄՓՈՓԱԹԵՐԹ

«Պետական նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագծի կապակցությամբ շահագրգիռ մարմնի  առարկությունների և առաջարկությունների վերաբերյալ
	հ/հ
	Առաջարկության հեղինակը, գրության ամսաթիվը և համարը
	Առարկություն, առաջարկության բովանդակությունը
	Եզրակացություն

	1
	ՀՀ ֆինանսների նախարարություն 

03.05.2016թ. թիվ 01/83-1/13436-16
	ՀՀ ֆինանսների նախարարությունը քննարկել է Ձեր ս. թ. ապրիլի 20-ի N ԱԱ/ԱնԳ/3203-16 գրությամբ ներկայացված ««Պետական նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագիծը (այսուհետ` Նախագիծ) և հայտնում է հետևյալը.
	

	
	
	Նախագծի 4-րդ հոդվածով (ներկայացված տարբերակում՝ 13-րդ) նախատեսվում է, որ մինչև երկու տարեկան երեխայի խնամքի նպաստի՝ մինչև 2016 թվականի հունվարի 1-ը ավել (սխալմամբ կամ Հայաստանի Հանրապետության օրենքի խախտմամբ) վճարված գումարները հետ չեն գանձվում (համարվում են մարած): Սակայն վերը նշված դրույթի անհրաժեշտությունը լրացուցիչ հիմնավորման կարիք ունի: Միաժամանակ հարկ է նշել, որ վերը նշված դրույթի ընդունումը կհանգեցնի ՀՀ պետական բյուջեի մուտքերի նվազմանը:
	Ընդունվել է ի գիտություն:

Մինչև 2016 թվականի հունվարի 1-ը ավել վճարված նպաստի գումարները հետ չգանձելու վերաբերյալ դրույթ նախագծում նախատեսելը պայմանա​վորված է այն հանգա​ման​քով, որ մինչև երկու տարեկան երեխայի խնամքի նպաստի իրավունքը որոշելու համար 2016 թվականի հունվարի 1-ից հիմք է ընդունվում «Եկամտային հարկի և սոցիալական վճարի անձնավորված հաշվառման մասին» ՀՀ օրենքով սահմանված տեղեկատվական բազայի տվյալները (ստացվում են հարկային մարմնից), իսկ մինչև 2016 թվականի հունվարի 1-ը երեխայի խնամքի նպաստը նշանակվել է գործատուի տված տեղեկանքի հիման վրա: 

	2.
	ՀՀ արդարադատության նախարարություն

16.08.2016թ. թիվ 01/14/10337-16
	1) Նախագծի 3-րդ (ներկայացված տարբերակում՝ 5-րդ) հոդվածի համաձայն նախատեսվում է «Պետական նպաստների մասին» ՀՀ օրենքի 26-րդ հոդվածի 4-րդ մասը լրացնել «Հայաստանի Հանրապետության կառավարության սահմանած այլ դեպքերում» բառերով:

Անհրաժեշտ է նշել, որ «Պետական նպաստների մասին» ՀՀ օրենքի 26-րդ հոդվածի 4-րդ մասով նախատեսվում են  ընտանեկան դրամագլուխը տնօրինելու իրավունքի դադարման հիմքերը: Մինչդեռ նախագծով առաջարկվում է ընտանեկան դրամագլխի տնօրինման իրավունքի դադարման այլ հիմքերը սահմանել ՀՀ կառավարության որոշմամբ:

Անհրաժեշտ է նշել, որ «Իրավական ակտերի մասին» ՀՀ օրենքի 9-րդ հոդվածի 4-րդ մասի 2-րդ կետի համաձայն  բացառապես Հայաստանի Հանրապետության օրենքներով են սահմանվում ֆիզիկական և իրավաբանական անձանց իրավունքների և ազատությունների սահմանափակումները:

Բացի այդ ստացվում է, որ նախագծի ընդունմամբ ընտանեկան դրամագլխի տնօրինման իրավունքի դադարման հիմքերի մի մասը կսահմանվի օրենքով, իսկ մյուս մասը՝ ՀՀ կառավարության որոշմամբ: Մինչդեռ իրավունքի մերժման բոլոր հիմքերը հարկ է սահմանել մեկ իրավական ակտով՝ օրենքով՝ նկատի ունենալով ՀՀ Սահմանադրության 79-րդ հոդվածի, ինչպես նաև «Իրավական ակտերի մասին» ՀՀ օրենքի 9-րդ հոդվածի 1-ին մասի պահանջները, որոնց համաձայն օրենքը կարգավորում է առավել կարևոր, բնորոշ և կայուն հասարակական հարաբերությունները:

Ուստի ՀՀ կառավարության որոշմամբ իրավունքի դադարման հիմքեր նախատեսվել չեն կարող:

Նախագիծն այս առումով պարունակում է Հայաստանի Հանրա​պե​տության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպ​ցիոն բնագավառում կարգավորման ազդեցության գնահատման իրակա​նաց​ման կարգը հաստատելու մասին» թիվ 1205-Ն որոշմամբ հաս​տատ​ված կարգի 9-րդ կետի 11-րդ ենթակետով սահմանված կոռուպ​ցիոն գործոնը, որը դրսևորվում է օրենքից ցածր իրավաբանական ուժ ունեցող իրավական ակտերի կապակցությամբ իրավաստեղծ գործունեության չափազանց մեծ ազատության առկայության մեջ: 
	Ընդունվել է: 

Ընտանեկան դրամագլուխը տնօրինելու իրավունքի դադարման հիմքերը սպառիչ թվարկվել են օրենքով (Օրենքի 26-րդ հոդվածի 4-րդ մասը շարադրվել է նոր խմբագրությամբ):

	
	
	2) Նախագծի 5-րդ հոդվածի 2-րդ մասի (ներկայացված տարբերակում՝ 7-րդ հոդվածի 4-րդ մասի) համաձայն նախատեսվում է «Պետական նպաստների մասին» ՀՀ օրենքի 28-րդ հոդվածի 14-րդ մասում «ցանկը» բառը փոխարինել «ցանկը, խնամքի նպաստ նշանակելը մերժելու պայմաններն ու կարգը» բառերով: 

Այսինքն՝ նախատեսվում է խնամքի նպաստ նշանակելը մերժելու պայմանները և կարգը նախատեսել ՀՀ կառավարության որոշմամբ: Գտնում ենք, որ խնամքի նպաստ նշանակելու պայմաններն ու հիմքերը նույնանում են միմյանց հետ, ուստի, ելնելով ՀՀ Սահմանադրության 79-րդ հոդվածի, ինչպես նաև «Իրավական ակտերի մասին» ՀՀ օրենքի 9-րդ հոդվածի 4-րդ մասի 2-րդ կետի պահանջներից, պետք է սահմանվեն օրենքով:

Նախագիծն այս առումով պարունակում է Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակո​ռուպ​ցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ հաստատված կարգի 9-րդ կետի 11-րդ ենթակետով սահմանված կոռուպցիոն գործոնը, որը դրսևորվում է օրենքից ցածր իրավա​բա​նա​կան ուժ ունեցող իրավական ակտերի կապակցությամբ իրա​վա​ստեղծ գործունեության չափազանց մեծ ազատության առկայությամբ:

Հարկ է նշել նաև, որ նախագծի հիշյալ հոդվածներում կատարվող փոփոխությունների և լրացումների վերաբերյալ նախագծի հիմնա​վոր​ման մեջ արտացոլված չեն համապատասխան հիմնավորումները:

 Այդ առումով նախագիծը չի համապատասխանում  «Իրավական ակտերի նախագծերի մշակման մեթոդական ցուցումներին հավանություն տալու և ՀՀ կառավարության 2010 թվականի հոկտեմբերի 28-ի N 42 արձանագրային որոշումն ուժը կորցրած ճանաչելու մասին» ՀՀ կառավարության  2012 թվականի ապրիլի 5-ի N13 արձանագրային որոշման պահանջներին:
	Ընդունվել է: 

Խնամքի նպաստ նշանակելը մերժելու պայմանները սահմանվել են օրենքով (Օրենքի 28-րդ հոդվածի 7-րդ մասը շարադրվել է նոր խմբագրությամբ, տես նախագծի 6-րդ հոդվածի 3-րդ մասը): 

Միաժամանակ, ՀՀ կառավարությանը վերապահվել է խնամքի նպաստ նշանակելը մերժելու կարգը սահմանելու իրավունք:

	
	
	3) Նախագծի 6-րդ հոդվածի (ներկայացված տարբերակում՝ 8-րդ հոդվածի) համաձայն նախատեսվում է «Պետական նպաստների մասին» ՀՀ օրենքի 28.1 հոդվածի 1-ին մասի 6-րդ կետում նախատեսել, որ խնամքի նպաստ ստանալու իրավունքը դադարում է անձին սխալմամբ (Հայաստանի Հանրապետության օրենքի խախտմամբ) խնամքի նպաստ նշանակված լինելու դեպքում:

Գտնում ենք, որ  «սխալմամբ» բառն անհրաժեշտ է հանել նախագծի ինչպես վերոնշյալ, այնպես էլ «Պետական նպաստների մասին» ՀՀ օրենքի 33-րդ հոդվածի 1-ին մասի 12-րդ կետից, քանի որ «սխալմամբ» բառն արդեն իսկ նշանակում է  «սահմանված պահանջների խախտմամբ»:
	Ընդունվել է: 

Նախագծում կատարվել է համապատասխան փոփոխություն:

	
	
	4) Նախագծի 6-րդ հոդվածի 2-րդ մասը (ներկայացված տար​բե​րա​կում՝ 8-րդ հոդվածի 2-րդ մաս), որի համաձայն նախա​տեսվում է «Պետական նպաստների մասին» ՀՀ օրենքի 28.1 հոդվածի 3-րդ մասը լրացնել նոր կետով, անհրաժեշտ է «կետով» բառից առաջ լրաց​նել 4-րդ թվով, քանի որ Իրավական ակտերի մասին» 45-րդ հոդ​վածի 7-րդ մասի համաձայն իրավական ակտի բաժինների, գլուխ​ների, հոդվածների, մասերի, կետերի, ենթակետերի կամ պարբերությունների միջև համապատասխանաբար նոր բաժին, գլուխ, հոդված, մաս, կետ, ենթակետ կամ պարբերություն կարող է լրացվել միայն լրացուցիչ:
	Ընդունվել է: 

Նախագծում կատարվել  է համապատասխան փոփոխություն:

	
	ՀՀ արդարադատության նախարարություն

17.11.2016թ. թիվ 01/14/14962-16
	1. «Պետական նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի լրամշակված նախագծի (այսուհետ՝ նախագիծ) 3-րդ հոդվածով առաջարկվում է «Պետական նպաստների մասին» ՀՀ օրենքի (այսուհետ՝ Օրենք) 24-րդ հոդվածում կատարել փոփոխություններ՝ նոր կարգավորումներ նախատեսելով երեխայի ծննդի միանվագ նպաստ նշանակելու և վճարելու հարաբերությունների հետ կապված: Այսպես, նախագծով առաջարկվում է Օրենքի 24-րդ հոդվածի 1-ին մասում նախատեսել դրույթ, համաձայն որի՝ օտարերկրյա քաղաքացի ծնողին երեխայի ծննդյան միանվագ նպաստը նշանակվում է, եթե նոր ծնված երեխայի ծննդյան օրվա դրությամբ ծնողն առնվազն երեք տարի անընդմեջ հաշվառված է Հայաստանի Հանրապետության բնակության վայրի հասցեով և օտարերկրյա պետությունում երեխայի ծննդյան կապակցությամբ միանվագ նպաստ չի նշանակվել (վճարվել): Նախագծով Օրենքի նույն հոդվածի 4-րդ մասում կատարվող լրացման համաձայն՝ երեխայի ծննդյան միանվագ նպաստը երրորդ և հաջորդ երեխայի համար սահմանված չափով վճարելու դիմում  ներկայացվելու և նոր ծնված երեխայի ծննդի պետական գրանցումն օտարերկրյա պետության իրավասու մարմնի կողմից իրականացված լինելու դեպքում երեխայի ծննդյան միանվագ նպաստը նշանակվում է, եթե օտարերկրյա պետությունում երեխայի ծննդյան կապակցությամբ միանվագ նպաստ չի նշանակվել (վճարվել): Նախագծի վերոշարադրյալ կարգավորումների համակարգային վերլուծությունը ցույց է տալիս, որ Օրենքի 4-րդ մասում լրացվող կարգավորումը ընդհանուր է, և տարածվում է բոլոր, այդ թվում՝ այն դիմումների վրա, որոնք ներկայացվում են օտարերկրյա քաղաքացի ծնողների կողմից: Ընդ որում, հիշյալ կարգավորմամբ առանձնացվում է երրորդ և յուրաքանչյուր հաջորդ երեխայի համար սահմանված չափով երեխայի ծննդյան միանվագ նպաստը վճարելու դեպքը, այլ կերպ ասած՝ առաջարկվող կարգավորմամբ ստացվում է, որ առաջին և երկրորդ երեխայի համար սահմանված նպաստը վճարելու դիմումների դեպքում դրանք բավարարվում են՝ անկախ օտարերկրյա պետությունում երեխայի ծննդյան կապակցությամբ միանվագ նպաստ նշանակված լինելու հանգամանքի: Մինչդեռ, նախագծի 3-րդ հոդվածի 1-ին մասով կատարվող լրացման վերջին նախադասությունը, որով կարգավորվում են օտարերկրյա քաղաքացի ծնողին երեխայի ծննդյան միանվագ նպաստը նշանակվելու հետ կապված հարաբերությունները, որպես նպաստի վճարման պայման նախատեսում է ՀՀ բնակության վայրի հասցեով առնվազն երեք տարի հաշվառված լինելը և օտարերկրյա պետությունում երեխայի ծննդյան կապակցությամբ միանվագ նպաստ նշանակված չլինելու հանգամանքը՝ առանց ծնված երեխայի հերթական կարգաթիվը տարբերակելու:  Սույն կարգավորման պայմաններում ստացվում է, որ նախագիծը օտարերկրյա քաղաքացի ծնողի պարագայում ծնված երեխայի հերթական կարգաթվով պայմանավորված տարբերակված մոտեցում չի ցուցաբերում:
Փաստորեն, ստացվում է, որ նախագիծը հակասական կարգավորումներ է նախատեսում, ինչն ընդունելի չէ՝ նկատի ունենալով «Իրավական ակտերի մասին» ՀՀ օրենքի 45-րդ հոդվածի 2-րդ մասի պահանջները: Միաժամանակ, հարկ ենք համարում նշել, որ նախագծին կից ներկայացված հիմնավորման մեջ ևս ներկայացված չեն համապատասխան տեղեկություններ, ինչը թույլ կտար գնահատելու նման տարբերակված մոտեցում դրսևորելու և նախագծով առաջարկվող կարգավորումները նախատեսելու հիմնավորվածությունը:







	Ընդունվել է մասնակիորեն:
Ներկայացվող նախագծի նպատակն է.
1) օտարերկրյա քաղաքացու համար սահմանել պայման (անկախ նրանից, թե որերորդ երեխայի համար սահմանված չափով է վճարվում նպաստը)՝ առնվազն երեք տարի անընդմեջ ՀՀ-ում բնակվելը (հաշվառված լինելը),

2) եթե նոր ծնված երեխայի ծննդի պետական գրանցումն իրականացրել է օտարերկրյա պետության իրավասու մարմինը (անկախ ծնողի քաղաքացիությունից), ապա նպաստը  երրորդ և հաջորդ երեխայի համար սահմանված չափով վճարվում է, եթե օտարերկրյա պետությունում երեխայի ծննդյան կապակցությամբ միանվագ նպաստ չի նշանակվել (այս դրույթը գործում է նաև այն դեպքում, երբ ծնողը ՀՀ քաղաքացի է, բայց ծննդի պետական գրանցումն իրականացրել է օտարերկրյա պետության իրավասու մարմինը):
Ընդ որում, օտարերկրյա քաղաքացու համար սահմանված լրացուցիչ պայմանը սահմանվում է ի լրումն արդեն գործող պայմանների: 
Մասնավորապես, ՀՀ կառավա​րության 2014 թվականի մարտի 6-ի N 275-Ն որոշմամբ հաստատված կարգի 6-րդ կետի համաձայն՝ եթե ծնողն օտարերկրյա քաղաքացի է, ապա ներկայացվում է նաև այլ պետությունում երեխայի ծննդյան կապակցությամբ տրվող նպաստն ստացած չլինելու վերաբերյալ փաստաթուղթ:
Ըստ այդմ, Օրենքի 24-րդ հոդվածի 4-րդ մասում առաջարկվող փոփոխությունը վերաբերում է այն դեպքերին, երբ ծնողը ՀՀ քաղաքացի է, բայց ծննդի պետական գրանցումն իրականացրել է օտարերկրյա պետության իրավասու մարմինը:

Միաժամանակ, հաշվի առնելով այն հանգամանքը, որ խնդիրը վերաբերում է անձի իրավունքներին, ՀՀ կառավա​րության 2014 թվականի մարտի 6-ի N 275-Ն որոշմամբ հաստատված Կարգի 6-րդ կետի դրույթները շարադրվել են օրենքում (Օրենքի 24-րդ հոդվածի 4-րդ մասում առաջարկվող փոփոխությունը խմբագրվել է՝ սահմանելով, որ այլ պետությունում նպաստ չստանալու պայմանը գործում է նաև այն դեպքում, եթե ծնողը օտարերկրյա քաղաքացի է):
Մեր կարծիքով խնդրո առարկա իրավակարգավորումները հակասական չեն (օտարերկրյա քաղաքացիների համար որոշակի սոցիալական երաշխիք​ներ տրամադրելու համար բնակության ժամանակահատվածը որպես պայման սահմանելը կիրառելի է միջազգային պրակտիկայում):

Իսկ նման մոտեցումը նպատակ ունի.

բացառել նպաստը 3-րդ և հաջորդ երեխայի համար սահմանված չափով վճարելը այն դեպքում, երբ ՀՀ քաղաքացի ծնողը բնակվում է օտարերկրյա պետությունում (հակառակ դեպքում՝ գրանցումը կկատարվեր ՀՀ-ում) և այնտեղից ստացել է նպաստը,

բացառել նպաստի վճարումը այն դեպքերում, երբ օտարերկրյա քաղա​քացին ՀՀ-ում բնակվում է 3 տարուց պակաս:  

	
	
	2. Նախագծի 3-րդ հոդվածի 4-րդ մասում  (ներկայացված տարբերակում՝ 4-րդ հոդվածի 4-րդ մաս) «9-րդ մասում» բառերն անհրաժեշտ է փոխարինել «9-րդ մասի 2-րդ կետում» բառերով՝ նկատի ունենալով «Իրավական ակտերի մասին» ՀՀ օրենքի 43-րդ հոդվածի 3-րդ մասի պահանջները:

	Ընդունվել է:
Նախագծի 3-րդ հոդվածի 4-րդ մասում  «9-րդ մասում» բառերը փոխարինվել են «9-րդ մասի 2-րդ կետում» բառերով:

	
	
	3. Նախագծի 9-րդ հոդվածի 4-րդ մասի (ներկայացված տարբերակում՝ 10-րդ հոդվածի 4-րդ մաս) համաձայն՝ նպաստ ստանալու իրավունքը վերականգնվում է օրենքով սահմանված որոշակի հիմքերով նպաստ ստանալու իրավունքը դադարեցված լինելու դեպքում՝ գրավոր դիմելու և անհրաժեշտ փաստաթղթերը նպաստառուի կողմից անձամբ ներկայացնելու ամսին հաջորդող ամսվա 1-ից: Հարկ ենք համարում նախագծի հիշյալ կարգավորումը դիտարկել գործող կարգավորման հետ, համաձայն որի՝ նպաստ ստանալու իրավունքը վերականգնվում է «...հիմքով նպաստ ստանալու իրավունքը դադարեցված լինելու դեպքում` գրավոր դիմելու և անհրաժեշտ փաստաթղթերը ներկայացնելու ամսին հաջորդող ամսվա 1-ից»: Ինչպես տեսնում ենք, գործող կարգավորումը արդարացիորեն դիմումը և անհրաժեշտ փաստաթղթերը անձամբ ներկայացնելու պահանջ չի նախատեսում: Ուստի, պարզ չէ առաջարկվող կարգավորումը նախատեսելու նպատակահարմարությունը, հատկապես այն պարագայում, երբ նախագծին կից ներկայացված հիմնավորման մեջ ևս ներկայացված չեն առաջարկվող կարգավորումը նախատեսելու անհրաժեշտությունը հիմնավորող համապատասխան տվյալներ: Այս առումով, նախագծի հիմնավորումը չի համապատասխանում ՀՀ կառավարության 2012 թվականի ապրիլի 5-ի «Իրավական ակտերի նախագծերի մշակման մեթոդական ցուցումներին հավանություն տալու և Հայաստանի Հանրապետության կառավարության 2010 թվականի հոկտեմբերի 28-ի N 42 արձանագրային որոշումն ուժը կորցրած ճանաչելու մասին» N 13 արձանագրային որոշման պահանջներին: Հարկ է նշել, որ սույն դիտողությունը վերաբերում է նաև նախագծի այլ կարգավորումների վերաբերյալ հիմնավորումներին: Մասնավորապես, նախագծին կից ներկայացված հիմնավորման մեջ ներկայացված չեն ելակետային տվյալներ կարգավորման ենթակա հարաբերությունների ոլորտում գործնականում առկա խնդիրների, ուսումնասիրված միջազգային փորձի, կարգավորման հնարավոր այլընտրանքային մոտեցումների և առկա այլընտրանքներից նախագծով առաջարկվող կարգավորումն ընտրելու նպատակահարմարության վերաբերյալ, ինչը հնարավորություն չի տալիս գնահատելու հենց առաջարկվող իրավակարգավորումները նախատեսելու նպատակահարմա​րությունը: Պարզ չէ նաև, թե ինչպիսի վերլուծությունների արդյունքում է որոշվել սույն նախագծի  կարգավորման դաշտում ընդգրկված գործունեության տեսակների շրջանակը, քանի որ որևէ տեղեկատվություն հիշյալ գործունեության տեսակների ազդեցության վերլուծության վերաբերյալ ներկայացված չէ: Այս առումով, գտնում ենք, որ նախագծի հիմնավորումն ունի լրամշակման կարիք:
	Ընդունվել է: 
Նախագծի ընդունման մասին տեղեկանքում ծերության, հաշմանդամության, կերակրողին կորցնելու դեպքում նպաստներին առնչվող իրավակարգավորումներում  առաջարկվող փոփոխությունները հիմնավորվել են, նշելով որ    «անհրաժեշտություն է առաջացել Օրենքում կատարել «Պետական կենսաթոշակների մասին» ՀՀ օրենքում լրացումներ և փոփոխություններ կատարելու մասին» 21.12.2015թ. ՀՕ-1 ՀՀ օրենքով` կենսաթոշակների վճարմանն առնչվող հարաբերություններում կատարված փոփոխություններին համարժեք փոփոխություններ, հաշվի առնելով այն հանգամանքը, որ Օրենքի 32-րդ հոդվածի 8-րդ մասի համաձայն` ծերության, հաշմանդամության, կերակրողին կորցնելու դեպքում նպաստները վճարվում են կենսաթոշակի համար սահմանված կարգով»: 

Այնուհանդերձ, տեղեկանքը  լրամշակվել է` առավել մանրամասն անդրադառնալով նախագծի այն դրույթներին, որոնք ուղղված են պետական կենսաթոշակների և ծերության, հաշմանդամության, կերակրողին կորցնելու դեպքում նպաստների վճարման գործընթացների ներդաշնակեցմանը:

	
	
	4. Նախագծի 11-րդ հոդվածի 5-րդ մասով առաջարկվող փոփոխության անհրաժեշտությունը բացակայում է՝ նկատի ունենալով «Իրավական ակտերի մասին» ՀՀ օրենքի 45-րդ հոդվածի 9-րդ մասի պահանջները, համաձայն որոնց՝ եթե իրավական ակտում բառը նշված է եզակի թվով, ապա դա տարածվում է նաև այդ բառի հոգնակիի վրա և ընդհակառակը, եթե տվյալ իրավական ակտով այլ բան նախատեսված չէ կամ ուղղակի այլ բան չի բխում այդ իրավական ակտի բովանդակությունից:
	Ընդունվել է: 
Նախագծի 11-րդ հոդվածի (ներկայացված տարբերակում՝ 12-րդ հոդվածի) 5-րդ մասով առաջարկվող փոփոխությունը հանվել է:

	
	ՀՀ մարդու իրավունքների պաշտպան 14.11.2016թ. թիվ 01/13.2/2895-16
	Ի պատասխան Ձեր՝ 04.11.2016 թվականի թիվ ԱԱ/ԱնԳ/10306-16 գրության՝ ««Պետական նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագծի վերաբերյալ նկատառումներ չկան:


	Ընդունվել է ի գիտություն:

	
	ՀՀ կառավարության աշխատակազմի իրավաբանական վարչություն (աշխատանքային կարգով ներկայացված)
	Վերանայել նախագծի առանձին դրույթներ` հաշվի առնելով իրավական ակտերին օրենսդրությամբ ներկայացվող պահանջները:
	Առաջարկություններն աշխատան​քային կարգով քննարկվել են, որոնց արդյունք​նե​րով  նախա​գծում կատարվել են հետևյալ փոփոխոււթյունները`

1. Նախագիծը լրացվել է սո​ցիա​լա​կան աջակցության բնագավառում ՀՀ կառավարության լիազորած պե​տա​կան կառավարման մարմնի` ՔԿԱԳ մար​մին​նե​րից տեղեկատվություն ստա​նալու իրա​վասություն ունենալու մասին դրույ​թով (ներկայացված տարբերա​կում՝ 1-ին հոդված).

2. Նախագծով առաջարկվում է, որ  խնամքի նպաստ նշանակելու դիմում ներառվող տվյալների կազմն ու բովան​դա​կությունը, խնամքի նպաստ նշա​նա​կելու և վճարելու համար անհրաժեշտ փաստաթղթերի ցանկը սահմանում է սոցիալական աջակցության բնագա​վա​ռում ՀՀ կառավարության լիազորած պետական կառավարման մարմինը (ներկայացված տար​բերա​կում՝ 7-րդ հոդվածի 4-րդ մաս). 
3. Նախագծով առաջարկվում է, որ  խնամքի նպաստ ստանալու իրավունքը դադարեցնելու, վերականգնելու, խնամ​քի նպաստ վճարելը դադարեցնելու, վեր​սկսելու և չվճարված խնամքի նպաս​​տը վճարելու դիմումին կից ներ​կա​յացվող անհրաժեշտ փաստա​թղթե​րի ցան​կը սահմանում է սոցիա​լա​կան աջակ​ցության բնագավառում ՀՀ կա​ռա​​վարու​թյան լիազորած պետական կա​ռա​վար​ման մարմինը (ներկայացված տար​բերա​կում՝ 8-ին հոդվածի 8-րդ մաս):


ՆԱԽԱՐԱՐ`
